
Poj Ntxoog Zov Toj Ntxas 


      Tsis muaj xim tab sis muaj sia. Thaum lub sib hawm nco tau tab sis tsis xav tsim. 
     "Tub Ntxawg, kuv nco koj. Puag kuv mas Tub Ntxawg." 
     Kuv lub suab hais saib ntsoov rau ib tug txiv neej lub ntsej muag. 
     "Kuv," nws teb. 
     Tam sim ntawd, tsis tau hais Tub Ntxawg yeem kuv twb nthuav tes mus qawm nws lawm. 
     "Tub Ntxawg, kuv hlub koj," kuv qhia nws. 
     Lub sib hawm txauv kiag. Tsis muaj nws los yog kuv hais ib lo lus. Cia lub ntiaj teb ua lub suab nrov. Tso wb ob lub cev ua qhov chaw sib tham. Nws thiab kuv tseem nyob hauv wb ob lub sub ntiag ua nraws li lub siab nyiam. 
     "Tis nyab. Tis nyab Ntxawg," ib lub suab tshiab. 
     Sib hawm tsis nco yuav ceev. Tsis tau xav kom npau suav ploj. Tswj hwm tsis tau kuv tus kheej. Kuv ob lub qhov muag twb rua los txais to tus neeg lo lus tsa kuv. Nco dheev rov txog Tub Ntxawg. Kuv rov qe kiag qhov muag rov qab nrog caum npau suav. Tub Ntxawg twb ploj hauv kuv lub xub ntiag lawm. 
     "Tis nyab, koj twb tuaj thaum twg lawm." Maiv ib txhais tes tuav kuv lub xub pwg. Lwm txhais tes tuav ib lub paj. Nws twb sawv ntawm kuv xub ntiag. 
     Kuv tsis paub xyov nws tuaj txog thav twg thiab kuv tsaug zog thaum twg los lawm. 
     "Maiv koj tuaj thiab los," kuv caw. 
     "Aws," nws teb. 
     Tas nrho lo lus teb. Maiv tso plhuav kuv tseg. Nws khoov ntshis maj mam tso lub paj tso ntawm kuv ib sab ua ntej ib daim txiag zeb. Nws sawv twj ywm tsis hais ib lo lus. Tab sis kuv paub tias nws yuav nco tus neeg uas nws tuaj saib ntawd. Vim kuv haj yam nco tshaj lawm thiab. 
     Maiv dauv muag rau hauv qhov chaw lub paj ib pliag nws tig rov los rau kuv. 
     "Tis nyab koj twb tuaj thaum twg lawm," Maiv xav paub. 
     "Kuv nyuam qhuav tuaj xwb," kuv teb. 
     Maiv tsis nug dab tsi ntxiv. Yam li nws paub kuv siab lawm tias kuv tsis xav tham txog. 
     "Tub ntxawg, tij laug kuv tuaj qhia koj paub tias tag kis yog hnub noj peb caug. Thiab tom qab noj peb caug tas lawm Micheal yuav tuaj yuav kuv. Kuv ntseeg tsis tau tias cas hnub kuv yuav txiv ntawd ho tsis muaj koj nyob ntawd." 
     Tsis xav hais tias lub tsiab peb caug yuav los txog sai napum li ntawd. Rau kuv twb tsis muaj tsawg hli. Hnub no kuv nyob ib leeg. Tag kis twb txog ib hnub ntxiv uas tib neeg zej zog yuav rov noj peb caug dua. Yog kuv nyob li li no hnub no dhau tag kis. Ces kuv twb tsis pom lub tshav qaib los txwm tau cuaj zaus lawm. Txhua lub sib hawm tav lub ciab no. Vim li cas kuv ho tsis mus nrog kwv tij neej tsa muaj kev lom zem. Muab lub xyoo laus mus es pib dua lub neej tshiab. Tab sis kuv ho zais kuv tus kheej ib leeg ib qhov chaw nraim nraim. Kuv tsis paub tias yog vim li cas kuv tseem tsis lees tej yam uas tshwm sim hauv kuv nruab siab ntev ntev los. Vim li cas. Ib tug neeg nrog nws txoj kev hlub txawv txawv xwb es cia li ua rau kuv tuag siab tag li. Txoj kev hlub. Kuv tsis xav hais tias txoj kev hlub yuav muaj kuab npaum li no. Kuv yuav ua li cas. 
     Cuaj xyoos los lawm. Tab sis kuv tseem pom zawm zuag zoo li puag ta. Hnub kuv ntsib nws. Nws lub ntsej muag. Nws lub suab luag. Nws txoj kev hlub. Hnub wb sib ncaim. Kuv txoj kev tshua. Kuv lub kua muag. 
     Tub Ntxawg nws qhia nws lub npe. Nws lub npe txawv heev uas ua rau kuv nco meej. Cov tub ntxawg. Cov me nyuam kawg yog qhov ua rau kuv nco nws lub npe. Tab txawm nws tsis yog tus me nyuam kawg. Wb txoj kev hlub pib tau yog lub sib hawm. 
     Hnub ntawd yog rov txog ib hnub dua uas Hmoob noj peb caug. Twb yog nag hmo lawm uas Mary yeem yuav tuaj tos kuv tso wb mam mus ua ke. Hnub no kuv hu nws ib tag kis tab sis zoo li tsis muaj neeg nyob tsev. Sib hawm twb dhau mus lawm kaum moo. Kuv tseem tos tsis hnov Mary lub suab tuaj. Mary yog yog kuv ib tug phooj ywg zoo. Wb tab yeej sib raug zoo thaum wb tseem yog me nyuam ntxhais. Wb mus kawm ntawv ua ke. Ua sis ua ke. Wb yuav ua ntxhua yam ua ke. Qhia txog ib tug lub neej rau ib tug. Kuv yuav qhia txhua yam li kuv paub rau nws. Nws los ib yam. Nws thiab kuv. Nws yog kuv tus phooj ywg zoo tshaj plaws nyob hauv lub ntiaj teb no. Tab txawm muaj tej zaus nws thiab kuv sib txeeb hluas nraug. Wb sib chim. Tab sis thaum kawg. Wb yeej rov los ua ke. Vim nws yog kuv tus phooj ywg. Kuv yog nws tus phooj ywg. Qhov zoo tiag kuv xav. Nws yog kuv ib tug viv ncaum. Tus viv ncaum uas zoo tshaj plaws. 
     Tom qab kuv niam lawv twb mus tag ntshiab lawm. Kuv tseem zaum ib leeg hauv tsev. Npau taws me ntsis rau Mary, kuv mloog kuv lub siab. Thiab qhov kuv ua tau tsuas uv. Thaum kawg Mary tuaj txog. 
     "Jullianna e mus os," nws khob qhov rooj. 
     Maj nroos kuv tsis hais ib los. Thaum kuv caw nws los tsev tab sis Mary yeej paub nws lub txhaum lawm. 
     "Thov txim los mam. Kuv tseem nrog John thaum kuv tuaj ntsib nws tom ke lawm. " 
     "Tsis ua li cas," kuv teb. 
     Tawm los nraum zoov. Hnub ntawd kaj thiab huab cua zoo. Lub hnub xav cov duab tsav ntuj kub thiab muaj zog tshaj txhua hnub. Kuv twb ntseeg tau lawm tias hnub ntawd wb yuav muaj kev lom zem tsis muaj leej twg yuav raw cuag. Kuv tsuas tos tsis taus txog nram lub tshav qaib lawm xwb. Cov tub hluas. Lub neej ua si. Txoj ke lom zem. Hluas nraug. Cas kuv yuav laj tos ua luaj li. 
     Mary lub luv nres rau ntawm ntug kev puab peb lub qhov rooj tag. Nws maj nroos mus lawm ib sab ntawm kuv mus qhib qhov rooj. Kuv los ib yam. Twb xav kom nyob rau nram tshav qaib lawm. Tab sis ua ntej kuv sab qhov rooj qib. Muaj tej yam yuav luag tsim nyob tsis txhob siam kuv lub sib hawm rau. Kuv ob lub qhov muag mus khuam rau lwm qhov. Sab ntug kev tim ub. Kuv pom muaj ib tug txiv neej. Nws zaum ntawm taw ntaiv qhov rooj. 'Cas nws ho tsis mus noj peb caug,' kuv xav. Nws hnav lub tsho ywj hos lub ris luv. Txawm nws ob txhais tawv los tsis muaj khau. Tab tom phim rau hnub ntuj tshav thiab kaj. Tus txiv neej, yam lub ntuj hnub ntawd tsis raug nws siab li kuv. Nws tsuas saib rau hauv av. Yog vim li cas nws ho zaum ib leeg. Nws puas paub tias Hmoob noj peb caug hnub no. Los yog nws muaj poj niam nyob rau hauv tsev. Tsis, yuav mus tsis tau vim nws tseem hluas. 
     "Julliana e nkag los mus los mas," Mary qw. "Mus noj peb caug os," kuv qw rau tus txiv neej sab ntug kev sab tim ub. Tam sim ntawd tus txiv neej tsa kiag ntsej muag tuaj. Tab sis thaum kuv pom dheev nws lub ntsej muag tseeb ua rau kuv lub siab muag nthas. Vim li cas nws ho quaj. Nws ob lub kua muag ntog lam. Kuv tsis tsim nyog yuav hu nws li. Puas yog kuv ua rau nws quaj. Nws lub ntsej muag ntxim tu siab heev. Nws saib kuv ib plias. Kub ob lub kua muag poon nthav rau hauv av. Nws rov nyo kiag rau hauv av raws nws ob lub kua muag. Kuv xav tsis tawm tias nws yog leej twg. Kuv tsis tau pom nws dua li. Ntxiv ntawd yog vim li cas ib tug neeg yuav muaj txoj kev kho siab thiab nyuaj siab tag npaum ntawd. Es nws yuav los kua muag tawm tau. Tab txawm li cas los kuv xav mam nws yuav muaj ib zaj dab neeg rau nws lub neej qub qab. Uas yuav yog ib zag raug siab kawg nkaws. 
     Ntawm tshav noj peb caug hnub ntawd. Txhua lub sib lawm lom zem tseem muaj ceem tshaj xyoo tas los. Txhua leej txhia tus tsuas muaj lub ntsej muag luag ntxhi tuaj nrhiav yam nyob hauv siab. Kuv tag ib hnub tsuas mob paj hlwb rau tus tub hluas tom tsev cov kua muag. Kuv xav txog nws tas li. Yog vim li cas nws lo tu siab npaum ntawd. Kuv nug kuv tus kheej tsis so. 
     Ob hnub twb dhau mus. Txhua hnub lawb ntawv los kuv yuav nyob hauv txaj ntawm qhov rais saib mus seb puas pom nws dua. Ib hli nkaus kuv suaj ncuaj tsis pom. tej zaum nws tsis yog neeg es txhob txum ua kuv pom ib pliag xwb. 
     Lub hli ntxiv mus kuv twb muab qhov xav txog tus duab poj ntxoog ntawd pov tseg lawm. Kuv lub neej rov los nyob li qub. Txhua hnub thaum lawb ntawv kuv yuav muaj sib hawm mus nrog cov phooj ywg ua si. Lawv hais tias cas kuv ho tsis tuaj nrog lawv nyoblawm. Kuv tsuas hais tau tias muaj hauj lwm ntau heev. 
     Lub hli ntxiv mus twb tsis tau txog nrab. Hnub ntawd thaum lub hnub tshuav tsis deb yuav poob qho. Lub ntiaj teb twb pib nphob. Kuv thiab Mary, nws tuaj yaum kuv mus taug kev ua si. Sib hawm thaum wb los yuav txog tsev. Ua ntej ntawm wb muaj ob lub cev txiv neej taug kev los ntawm wb. Tam sim thaum Mary wb mus yuav txog ntawm ob tug txiv neej. Tus ua ntej tsa kiag ntsej muag los saib wb. Nws nug wb lub npe tab sis wb tsis qhia. Qhau plaws ob tug txiv neej ntawd los tshua ob peb lub tsev yuav txog tsev. Nws, tus txiv neej ntawd twb sawv ntawm ntug kev lawm. Nws tseem hnav lub ris luv tab sis nws lub tsho tes ntev. 
     'Ua cas nws ho sawv sab kev tim no lawm,' kuv tsis nkag siab. 
     Nws tsis hais lus li zaum tas los. Nws sawv li tus neeg tsis juaj sia. Tsis txavtsis ntsais muag. Thaum ntawd, nrog rau lub siab ntshai tab sis qhov kuv xav paub tias tus txiv neej ntawd yog dab tsi. qhov ntawd tawv tshaj lawm. Mam mam kuv los nres ze zog ntawm nws hauv ntej. Mary ua xyem xyav vim li cas kuv ho nres. 
     "Tus nus," kuv hais. 
     Nws twb tsis tig tuaj siab kuv. 
     "Koj ua dab tsi na," Mary tsis nka siab. 
     Tsis teb Mary kuv rov cuab suab nrov me ntsis. 
     "Tus nus koj nyob zaj no los." 
     Maj mam nws tig tuaj saib kuv li tus me nyuam yaus poob zoo. Nws ob lub qhov muag tsis los kua tab sis qhov txawv txav tu siabtseem tsis tau txawv. 
     "Thov txim tus muam koj hais kuv los," nws thawj lo lus. 
     "Yog, koj nyob ib ncig ntawm no los. Koj lub npe hu li cas?" kuv xav paub. 
     "Qhov ntawd nws yuav tseem ceeb dab tsi," nws teb. 
     Thaum ntawd tsim nyog yuav muab tus txiv neej ntawd tso pog tseg. Tab sis kuv ram npau ntaws. 
     "Es koj hais tias koj tsis muaj tsev nyob," kuv xav sim. 
     "Thov txim, nyob zoo koj." 
     Nws teb tag nrho, twb tsis raug li kuv nug, tig kiag taug kev mus ib qhov lawm. Mary luag twj ywm tom qab tuaj. Kuv tsis tuaj dab ros tab sis chim heev. Chim uas kuv twb uas twb zoo nug cas tseem muab hloj. Txawm li cas los kuv ib plooj siab xav tau tias ntshe yog nws tsis txhob txwm vim nws ob lub qhov muag qhia li ntawd rau kuv. Los yog kuv xav li ntawd. 
     Ob hnub ntxiv mus kuv rov tsis pom nws dua. Mary tuaj ntawd peb tsev. Nws qhia kuv niam nrog rau lub suab luag txog hmo tus txiv neej tsis nrog kuv hais lus. Kuv niam hais tias nws thiab lawv tsev neej nyuam qhov tsiv los nrog peb nyob tsis ntev. Tub Ntxawg, kuv niam hais nws lub npe. Nws yeej ib txwm zoo li ntawd thaum nws tuaj txog teb chaw no lawm. Hnov zej zog hais tias thaum nws tseem nyob Vib Nais. Nws tau muaj ib tug hlub los dua. Maiv Paj yog nws tus hluas nkaj. Nkawv twb yeej sib paub thiab sib raug zoo thaum tseem me. Vim yog txoj kev sib cua ze. Nkawv vaj tsev nyob sib txuas. Tej tib neeg paub nkawv yeej tseeg tau tias nkawv yeej yug los ua niam ntxiv nyog ua ke. Nkawv txoj kev hlub hlob loj raws lub caij nyoog thiab nkawd lub xyoo. Tom qab nakwv loj hlub los tiav nkauj nraug. Qhov tiag Tug Ntxawg twb npaj siab yuav tos Mav Paj los nrog nws nyob tom qab noj lub tsiab peb caug tag. Tab sis txoj hmoo tsis yooj yim li nkawv lub siab xav. Tej laus siab tsis kheev. maiv Paj niam txiv tsis pom zoo yuav qua luag tus ntxhais mus rau Tub Ntxawg. vim yog kev hlub txuam nrog kev chim. sib hlub sib tshua los tseem tsis tau nyob ua ke. Tab sis tseem yuav tau sib ncaim tsis zoo li nkawv tau cog lus rau yam tseem yau. Thaum kawg lub ntuj dig muag. Tub Ntxawb siab tsis kheev tab sis nws niam thiab txiv tau cuv npe npaj siab yuav tuaj pib lub neej tshiab dua. Tub Ntxawg tsem yog me nyuam tub hluas xwb. Nws yuav txiav txim tsis tau nyob ib leeg. 
     Maiv Paj thaum lwj siab tas lwj siab tuaj. Quaj thiab quaj. Nws tsis tau nrog Tub Ntxawg nyob tab sis Tub Ntxawg tseem yuav ncaim nws mus tiab. vim yog qhov hlub muaj nqia tshaj txoj sia. Mai Paj tsis xav hnov Tub Ntxag lub npe ploj ntawm zej zog lub cauj. Nws pom qhov nws ua ntej ntawm lub ntiaj teb ua ntej Tub Ntxawg yuav tuaj tso nws tseg. Mai Paj tau ua siab tso nws nplooj siab thaum tseem ru muag tseg. Nws muab tshuaj ntaus siav los ua nws tus phooj ywg. Nws tuag ua ntej hnub Tub Ntxawg yuav tuaj hais lo lus kawg. 
     Lub ntiaj teb no cuag tshuav Tub Ntxawg ib leeg. Thaum nws hnov Maiv Pab lub suab ncaim nws nrov. Qhov nws quaj cia nws cov kua muag los qhia Maiv Paj tias nws tu siab thiab nco nws tus hluas nkauj npaum cas twb hais tsis txog. Tub Ntxawg, tuaj nrog Mai Paj nyob tam li nkawm tseem nyob dhia rhees txhua lub sib hawm lawv xav maiv Paj mus raws kev cai. Tub Ntxawg tsis noj mov los haus dej. Nws tsuas xav pom Maiv Paj lub ntsej muag. Tsis tas il ntawd txhua hnub nws tsuas quaj txog Mai Paj kom rov qhib qhov muag los. 
     Yuav luag ib lub hli ntxiv mus. Tub Ntxawg tsis nrog leej twg tham los yog mloog leej twg lub suab. Nws txhuas hnub tsuas nyob yam tus vwm tsis nco muaj tag kis. Nws nruab hnub hmo ntuj tuas mus nrog Maiv Paj nyob li niam txiv. Nws zov Maiv Paj lub ntxav txog txij rau lub sib hawm kawg nkaus uas nce tsheb tuaj rau teb chaws Mes Kas. Txij li thaum ntawd los, Tub Ntawg cia li nyob li tus neeg tsuas tshuav ib nrab sia lawm xwb. Txhua hnub nws tuas xv txog tus neeg tau tso nws tseg. Mai Paj, nws tus hluas nkauj rau yav ntuj tom qab. Tib neeg tus paub txog Tub Ntxawg hais Tub Ntxawg thiab Mai Paj txoj kev hlub mas tsis muaj leej twg yuav pauv tau. Yim mloog Tub Ntxawg zaj dab neej yim ua rau kuv tsuas xav paub koj zoo tshaj qhov nrog nws sib ceg dua kev. 
     Lub caij ntuj so los txog. Lub caij kuv kawm ntawv nyob qib kaum tau los txog rau hnub kawg. Tas lub caij ntuj so ntawd kuv tsis pom Tub Ntxawg lub ntsej muag tshwm ib qhov chaw twg li. Lub caij ntuj so ntawd mus dhau yam li tsis nco dhauv. Kuv thiab Mary tau hauj lwm rau tsev muag khaub ncaws. Tom qab hauj lwm wb yuav mus ntaum npas thiab ua si nrog lwm tus phooj ywg poj niam thiab txiv neej. 
     Tsis ntev twb rov txog caiv yuav rov mus pib ib lub xyoo tshiab tom tsev kawm ntawv lawm. Hnub ib hauv tsev kawm ntawv. Nyob rau hauv chav kawm English. Kuv zaum tim ntug puab sab phob ntsha. Mary zaum nram qab kuv. Ua ntej lub tswb yuav nrov thiab xib fwb yuav pib nthuav txuj ci. Lub suab qhov rooj qhib nrov. Ib tug poj duab pom tsum los zuj zus hauv chav. Ib tug txiv neej tshwm plaws luag nyam ntawm qhov rooj. Tus txiv neej ntawd maj nroos los nrhiav rooj zaum li nws paub kev cai. Lub qhov rooj twb tsis tau qos ntom. Nws rov rua kiag. Ib tug txiv neej dua. Tub Ntxawg lub ntsej muag tshwm ;lawb tsis luag. Nws tsuas us laim muag los nrhiav rooj zaum. Chav ntawd neeg coob tab sis muaj hmoo lub rooj ib sab ntawm kuv tseem seem. Tag nrho hnub ntawd kuv tsis tau pom Tub Ntxawg ntxiv txij chav ntawd los. Ntxawm li ntawd los yeej zoo tshaj lawm rau qhov tsis pom. 
     Tom qab hnub ntawd, kuv nyiag hais lus ib qhov b me ntsis rau nws. Hauv chav kawm ntawv, kev taug, los yog qhov twg los xij. Tab txawm yuav sib pom sib txuas lus me me ntsis los yeej tsuas xav hais tias nws yog I tug phooj ywg xwb. Txhuas hnub lawb ntawv nws yuav sawv ntawm qhov rooj nraum zoov tos npav. Kuv txhuas hnub yog pom nws kuv yuav yaum nws nrog Mary wb caij tsheb los tsev. Tab sis lwm twg los nws yeej yeem nyob tos npas. Kuv thiab nws, Tub Ntxawg, nyob li ntawd los twb txwm ntawu hli. Txog txij rau lub hli ntawd. Hnub ntawd lawb ntawv thiab vim yog tseem nrog cov phooj ywg sawv daw sib tham tsis txawj los tsev. Tom qab sawv daws sib tawg yuav nyias mus nyias tsev ces twb ib nyuag lig lawm. Cov me nyuam tub ntxhais kawm ntawv twb los tsev ntshiab tas lawm. Mary nws, hnub ntawd tsav luv tuaj. 
     Thaum kuv tawm los ntawm qhov rooj ciav Tub Ntxawg tseem tsis tau mus tsev. Nws hais tias nws tseem nyob vim nws tseem mus nrog nws tus xib fwg tham. Thaib nws twb hu mus rau kom nws tus tib laug tuaj tos nws tab sis ho tsis nyob tsev lawm. yav yog lub sib hawm los sib raug. Kuv yaum koj nws nrog kuv caij lus los tsev. Nws tsis teb li txhuas zaum tab sis nyo hau hais tias nyeem. Lub caij nyoog twb ze caij ntuj so. Tom qab wb nkag rau hauv kuv lub luv. Lub luv yog kuv niam yuav rau kuv ob xyoos tas los lawm. Nws qub thiab tsis t shua muaj zog pes tsawg. Muaj tej zaum kuv hais kom kuv niam yuav lub tshiab. Tab sis nws tuas teb tias thaum twg kuv kawm ntawv tas mam yuav lub tshiab. 
     "Lam caij," kuv niam lo lus. 
     Txawm li cas los lub luv tseem khiav tau. Muaj ib lub zoo tshaj tsis muaj, laj caij npav qhov tiag. Kuv tsav luv thiab Tub Ntxawg wb twb los tau ib nyuag lub sib hawm lawm. Tab sis nws tseem tsis muaj suab nrov. Tub Ntxawg tsis tig rau qhov twg, tab txawm kuv. Nws zaum li ib tugg me nyuam me uas mloog niam thiab txiv lus. Nws tsuas saib ntseg pem hauv ntej. Nws ua rau kuv xav tias yog nws yuav txawj thiab xaum xim tsav luv heev. 
     "Tub Ntxawg," kuv nug, "koj xav ab tsi na." 
     Twb tsis tig tuaj rau kuv," Tsis xav. Ua cas." 
     "Cia li xav nug xwb. Lam xav nug xwb seb koj pheej xav dab tsi es cas ho tsis hais ib lo lus li," kuv txuas lus ntxiv. 
     "Xav hais tias thaum twg wb mam txog tsev xwb," nws hloov lus. 
     Tub Ntxawg suab teb twb tsis tau xaus. Lwm lub suab twb nrov pem tob hau luv tuaj lawm. Tam sim ntawd kuv mloog tau tias muaj teeb meem rau lub luv lawm. Tsis nco qab teb Tub Ntxawg. Thiab phwj tsis cia lub luv khiav ntxiv. Kuv tsav kiag mas tso cia rau tim ntug kev. Pa xim dawb pib pom tawm pem tob hau tuaj. Thaum ntawd kuv ntseeg tau tias wb yuav tsavlub luv mus tsis tau ib me ncua ntxiv lawm. Kuv npau ntaws me ntsis. Kuv chim rau kuv niam uas tsis txawj yuav lub luv tshiab rau kuv tab sis yuav tos kom kawm ntawv tas. Tub Ntxawg tig los pom kuv lub tob hauv tso ntawm lub kauj. Ua ntej kuv yuav tsa kuv tob hauv ntawm lub kauj mus qhib tob hau luv. Tub Ntxawgtwb mus sawv pem tob hauv luv saib tuaj rau kuv. Nws luag nyav me me rau kuv. Thiab luag ib suab ntev me ntsis ntxiv. 
     "Hmmm," nws nyooj, " qib tob hau luv. 
     Kuv sim saib seb yog tim qhov twg." Nws xaus ua lub suab luag. Saib ntsoov nws. Kuv pom tias ib sab ntawm nws lub plhu mluas. Nws tseem ua tau rau kuv zoo siab. Nws luag tau ntxim raug siag heev. Tsim nyog kuv yuav haj yam npau taws ntxiv. Pom nws tseem ua lub siab ntev luag ntxhi ua ra kuv cia li yoob. Ku lub siab cia li yoob tab sis kaj thiab xav nrog nws luag tias cas kuv twb chim tab sis nws tseem luag. Thawj zaug nws luag. Nws twb ua rau kuv zoo siab. Kuv xav hais tias yog lub ntiaj teb no nrog nws luag ntshe txhua leej txhia tus yuav tsuas muaj kev sib raug zoo thiab zoo siab mus li xwb. Tom qab nws nrog kuv saib lub luv tas. Wb tau taug kev los tsev vim txawm nws thiab kuv los tsis paub xyov tim qhov twg. Thiab qhov tseem ceeb, kuv niam yuav tau yuav ib lub luv tshiab rau kuv. 
     Txoj kev tseem tshuav deb uas yuav los txog tsev. Tub Ntxawg thiab kuv wb taug kev yam tseem xav koj poob zoo deb tshaj ntawd. Txhua txhais ruam kev Tub Ntxawg pib txuas lus ib los tas lwm lo tshiab tuaj. Wb tham. Wb txuas lus. Wb piav txog txhua yam uas lub siab yuav xav tau thiab lub ncauj yuav hais tawm. Tub Ntxawg hais tos nws tsis mus noj peb caug los nws tswj tsis tau nws lub siab qhov xav txog Maiv Paj. Thiab txawm nyob hauv tsev zais nws tus kheej los nws tab yeej tseem tuav tsis tau nws lub siab nraim ntawm Maiv Paj thaib. Tab sis ib qhov ntawd ib nyuag ntaug zog uas lub siab yuav mob me mi ntsis. 
     Tom qab nrog nws txuas lus ua rau kuv paub tias nws tseem nco txog Mai Paj heev. Yog vim li cas txoj kev hlub es yuav ua rau nws yuav txawv tsis thooj li ib tug tub hluas li lawm. Yim xav ua rau kuv yim tsis paub qhov twg thiaj yog lo lus teb. vim kuv los tsis tau muaj lub sib hawm caij nyoog li nws dua. 
     Ntxiv mus rau hnub wb taug kev los tsev thiab rau lub caij wb kawm ntawv ttas. Ua rau kuv paub tias nws muaj tej yam uas nws muaj hauv nws lub siab tsis qhia rau leej twg uas raug siab heev. Lub caij nyoog dhau mus. Wb haj yog qhov ua si ua kethaib sib txuas lus tsuas mus tau mus. Lub sib hawm so ntawd wb tau sib tham. Mus ua si. Nruab hnub hmo ntuj tsua muaj nws thiab kuv tsis nyob ib qhov thaj tsam hauv tsev ces caij lub luv mus lwm qhov lawm xwb. Kuv nyob qhov twg, Tub Ntxawg nyog qhov ntad. Txhua thaj chaw wb mus txog. Txhua lub sib hawm wb muaj tsuas yog kev lom zem. Wb ua si ua ke ntau yam. Nws thiab kuv cuag li niam txiv tab sis tsis tau ua tshoob. 
     Wb txoj kev hlub los txog rau lub caij rov mus kawm ntawv dua los haj yam zoo thaib ruaj tshaj qub. Tub Ntxawg thiab Julliana zoo li ob tug me nyuam ntxaib. Mus kawm ntawv ua ke. Noj mov ua ke. Los tsev ib lub luv. Tsis tas li ntawd, sib hawm yuav tsaus ntuj. Wb yog ob tug nkauj nraug xav yuav muaj kev lom zem tshaj txhua lwm tus khub. Tub Ntxawg yuav tuaj tos kuv txhua hmo. Wb yuav taug kev mus rau ntawm lub pas dej tsis deb ntawm peb tsev. Nws yuav puag kuv txhua hmo rau hauv nws lub xub ntiag saib lub hnub poob tim npliam dej. Tub Ntxawg hais nws nyiam lub sib hawm uas lub hnub yuav poob uas lub hnub xa cov duab xim daj liab ci tuaj rau ntawm nplaim dej. Lub sib hawm ntawd txhua qhov chaw tsuas muaj ib xim. Yog lub xim hnub. Nws xav kom lub hnub nres mus tag ib txhis thaum lub hnub los txog lub sib hawm ntawd. Txhua hmo kuv paub tias lub sib hawm ntawd Tub Ntxawg yuav zoo siab heev. Nws yuav hais lus qab zib ntxim hlub ua ntej yam raug raug siab rau kuv. Nws yuav puag kuv haj yam khov rau hau nws lub xub ntiag. Kuv xav yog thaum lub hnub los nyog tim nplaim dej yog lub sib hawm Tub Ntxawg nyiam. Thiab nws saib kuv ob lub qhob muag lub sib hawm ntawd. Es cia ntuj muab wb puab khov kiag ua pob zeb ntseg. Ntshe kuv lub siab yuav zoo mus tas ib ntxhis. 
     Tub Ntxawg thiab kuv, tom qab wb ob leeg kawm ntawv tas High School. Xyoo ntawd nws npaj siab ib yam li kuv. Wb yuav mus kawm ntawv txuas ntxiv mus rau qib siab rau lwm xyoo. Tab sis lub caij wb rov los so ntawd muaj tej yam uas tshwm sim uas tsis xav hais tias nwsyuav muaj tau rau kuv lub neej. Hnub ntawd yuav tsus ntuj. Tub Ntxawg thiab kuv rov mus nyob ntawm wb qhov chaw ntawm ntug dej to lub hnub los cuag tus dej. Thiab thaum kawg lub sib hawm Tub Ntxawg ib txwv nyiam los txog. Lub hnub nyob kiag ntawm daim nplaim dej. Ntiaj teb tsuas muaj ib xim. Tub Ntxawg, tam sim ntawd tig los ntawm kuv. Nws ua twb zoo hnia kuv mus ib pliag. Tshem kiag nws lub qhov ncauj. Nws ib txhais tes maj mam cev mus hauv nws lub hnab tsos. Ua ntej nws yuav tsem nws txhais tes tawm los. Nws rov hnia kuv ib zaug dua zoo li nws tsis tau pom kuv los tau ntev lawm es nco kuv heev. Tab sis thaum nws tshem tob hau muaj tej yam uas kuv ntseeg tsis tau. Nws txhais tes twb tawm hauv hnab tsho los lawm. Tab sis tsis tau nthuav. 
     "Dab tsi," kuv nug. 
     Tub Ntxawg luag ntxhi tab sis tsis teb. Nws lub nrig mam mam los ze zuj zus rau ntawm kuv xub ntiag. 
     "Jullianna, koj pua kam yuav kuv," nws hais nrog rau lub nplhaib nthua kiag ntawm kuv xub ntiag. 
     Lub hnub tseem tsis tau txav. Ntiaj teb tseem yog xim qub. Sib hawm tseem yog wb li. Kuv tsis ncoteb Tub Ntxawg tab sis kuv twb hnia nws lawm. 
     "Kuv kam yuav koj," kuv hais ua lo lus muag rau ntawm Tub Ntxawg daim de ncauj. 
     Hnub kawg. Lub hli tom qab yog hnub wb sib yuav. Hnub ntawd kuv tsuas muaj kev zoo siab. Niam txiv kwj tij neej tsa tuaj coob. Wb lub tshoob ua tau peb hnub tab sis nuws tuas mus nrog kev sib raug zoo. Niam txiv kwv tij neej tsa tsuas tuaj sib cog kev neej kev tsav thiab phooj ywg. 
     Ua ntej web rov qab mus kawm ntawd qib siab. Kuv ttwb yog niam Tub Ntxawg lawm. Los nrog Tub Ntxawg nyob ua ke pw ib txag. Ntxiv ntawd ua dab tsi thiab mus qhov twg los wb tsuas ua ke. Tub Ntxawg niam thiab txiv laus lawm thiab nkawv hlub Tub Ntxawg heev. Thaum kuv los ua lawv tus nyab. Tub Ntxawg, niam, tab yeej siab ntev qhia kuv ua noj ua haus. 
     "Yus yuav txiv lawm. Txoj kev kawm los yuav tau ua hos, hauv lub tsev los yuav tau los ua yus lub neej thiab," kuv niam los lus qhia. Ntxiv ntawd, nws qhia kuv txog txoj kev caij ua yuav hwm yus tus txiv thiab kwv tij neej tsha. 
     Niam qhia kuv ua ib tug niam tsev zoo rau Tub Ntxawg wb lub neej rau yus tom ntej. Kuv twb yeej npaj siab yuav ua ib tug niam tsev zoo. 
     Lub sib hawm dhau mus yam cua tshuaj thaum lub neej tshua muaj kev lom zem. Ob xyoo twb dhau lawm uas txij hnub wb sib yuav los. Ib nrab xyoo ntawm ob xyoos ntawd wb muaj ib tug me nyuam ntxhais. Hnub, Tub Ntxawg tis nws lub npe. Hnub twb ze yuaj muaj ib xyoos lawm. Txhua hnub Tub Ntxawg thiab kuv nyias yuav us ua nyias hauj lwm. Hnub yuav nrog niam thiab txiv nyob hauv tsev txog thaum yav wb tag hauj lwm los tsev. Hnub yuav yog tus uas Tub ntxawg yuav los thiab hais lus rau ua ntej yuav los nrog kuv tham. Tub Ntxawg yogib tug txiv uas nyiam me nyuam yau heev. nws yuav ua si nrog Hnub. coj Hnub thiab kuv mus taug kev txhua qhov chaw nws mus. Hnub yuav nyob hauv nws lub xub ntiag ib sab ntawm kuv. Tub Ntxawg hais wb yog ob tug uas muaj nuj nqis tshaj plaws rau nws. 
     Lub caij los so yuav tas. Tshuav twb tsis txog ib nrab hli lawm twb yuav rov mus kawm ntawv. Ib hnub thaum lawb hauj lwm. Kuv los txog tsev ciav tsis pom Tub Ntxawg los yog niam thiab txiv. Tsuas muaj tsawg hnub uas lawv sawv daws yuav mus cuav zos. Tab sis tsis muaj kwv tij leej twg yuav muaj noj yuav hu lawv mus. 
     'Tej zaum lawv mus ua si lawm xwb,' kuv xav. 
     Ua ntej twb tsis tau npaj siab ua lwm yam, lub foos nro. Yog niam lub suab hauv foos. Niam qhia kuv tej yam uas deb heev ntawd qhov kuv qhov chaw xav. 
     "Tub Ntxawg nyob pem hoos maum," niam hais huas pa haws huam. 
     Yog tej yam uas ntseeg tsis tau. Nag hmo Tub Ntxawg twb tsis hnov nroo txog dab tsi li. Yog tim dab tsi cas Tub Ntxawg ho mus pem hoos maum. Twb tsis nug niam tias yog vim dab tsi, kuv twb khwb foos. Kuv tsuas npaj siab mus lawm pem hoos maum. 
     Kuv mus txog pem tsev kho mob. Tub Ntxawg twb pw ntawm txaj. Nws huas pa haws huam. Nws twb mob dhau qhov yuav hu kuv. Nws tsuas tig qhov muag tuaj rau kuv qhia ntau yam. Niam, txiv, thiab Hnub zaum ib sab. Niam hais tias thaum Tub Ntxawg los txog tsev. Nws noj mov tas es txawm nroo mob plab thiab nroo heev. Thiaj li hu luv coj nws tuaj ntawm no. 
     Tub Ntxawg lub plab mob yam tsis ceeb toom thiab tsis paub xyov yog vim dab tsi. Hmo ntawd lawv sawv daws los tsev tag lawm. Kuv nrog Tub Ntxawg ua luag. Tag kis kuv twb tsis tau tsim. Niam lawv twb tsis tau tuaj. Tub Ntxawg, yam nws tus mob ntaug me ntsis. Kuv hnov ib txhais tes los phws kuv taub hau. Tub Ntxawg twb tsim lawm. Nws luag ncav. 
     "Kav tsij rov qab pw. Tsis tau kaj ntug os," nws hais pom kuv tsa qhov muag siab nws. Kuv tsis mloog nws lus. 
     Wb sis tham ib pliag. Tub Ntxawg qhia tias nag hmo nws napu suav pom Maiv Paj. Maiv Paj los nrog nws nyob. Nws thov txim qhov nws hais qhia kuv. Tab sis kuv tsis rau txim rau nws. Ntshe nws yauv nco txog Mai Paj neev. Kuv pab nws tu siab rau nws txog kev hlub thiab kuv ho tu siab rau kuv tus kheej. 
     Hnub ntawd wb sib tham ib hnub. Sib hawm yuav tsaus ntuj Tub Ntxawg tus mob loj zuj zus raws lub hnub. Tub Ntxawg tsis hais ib lo lus ntxiv rau kuv los yog leej twg. Nws tsuas qi muag nrog nws tus mob sib ntaus. Tab sis tom qab tav su, Tub Ntxawg rua muag los rau kuv. Nws tig los saib kuv ob lub qhov muag ib pliag nrog rau thuav kuv txhais tes. Thaum kawg nws rua ncauj los hais lus rau kuv. Lo lus kawg nws yuav hais. Tub Ntxawg thawj zaug plaub xyoo uas kuv rov pom nws los kua muag. Kuv cev tes mus so tab sis nws hais tsis txhob so. 
     "Jullian, tsis txhob so. Kuv muaj lus hais tseem ceeb rau koj ntxiv." 
     Tub Ntxawg cov kua muag rov hahj yam tawm loj tuaj. 
     "Yog kuv tuag. Jullian, koj ua ib yam pub rau kuv puas tau," nws hais li tus me nyuam yaus quaj thov khoom. 
     Ua li cas nws ho thov kuv. Kuv twb yog nws tus poj niam. Cas nws how tsis hais kiag rau kuv xwb. Vim li cas nws ho ua siab deb, txawm yog kuv. Txawm li cas los kam lia. Kuv tsuas muaj lo yeem. 
     "Yog kuv tuag. Jullian, thov koj tsis txhob pub leej twg muab kuv lub qe tsoo," nws lo lus kawg. 
     Kuv tau ua li nws lo lus thov. Txij hnub Tub Ntxawg tso kuv tseg lo rau hnub no. Kuv lubneej tsis txawv thaum thawj zaug kuv pom nws. Kua muag yog yam nyob yug kuv txoj sia. Tub Ntxawg tus duab hauv siab yog yam los nruab kuv lub siab. Wb txoj kev hlub tas los yog qhov ua kuv muaj siab nyob ntxiv ib hnub rau tag kis. Tas lub sib hawm thaum kuv nco nws. Thaum kuv quaj los kuv tseem mus cuag tau nws. Nruab hnub hmo ntuj. Los yog nrog nws nybo ua ke ib leeg ib lub ntiaj teb. Kub lub neej. Ib hnub kuv yuav mus nrog Tub Ntxawg tham. Wb yuav tham txog dab tsi los nyob ntawm kuv xaiv. Wb zoo li thaum tseem tsis tau sib paub. Kuv yuav zaum ntawm Tb Ntxawg ib sab. Kuv yuav tham tas thiab tham ntxiv. Tham kom zoo kuv siab. Tham ib hnub mus ib tiam. Tsis muaj ib tug Tub Nxawg lub suab teb los tsuav muaj tus mloog. 
     Tub Ntxawg los rau kuv lub neej yam tu siab, kho siab, thaib tag kev yuav nyob txog tag kis. Nws caim kuv mus yam yooj yim. Tom qab Tub Ntxawg ncaim kuv mus. Tib neeg hais tias Maiv Paj thiab Tub Ntxawg nkawv tau haus ntshav tes ua ke rau yav ntuj tom qab. Thuam Maiv Paj xiam. Lawv twb yeej ua neeb hyav kho Tub Ntxawg ua ntej yuav tuaj rau teb chaws no. Tub Ntxawg thov kuv kom tsis txhog muab nws lub qe tsoo. Ntshe nws yuav muaj tej yam uas nws tsis xav pom ploj hauv nws nruab siab. Tab txawm thaum wb nyob sib puag ntawm ntug hav dej. Thaum lub hnub yuav poob. Hnub thiab dej los sib cuag. Ntiaj teb ua ib xim. Ntshe yog Tub Ntxawg tsis xav pub kuv ploj hauv nws lub siab mus ib txhis. Los yog muaj leej twg uas nws xav nco mus rau lwm tias. 
